
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ЯЛАА ЯАЖ ЗААН БОЛСОН БЭ?

	Нэг өдөр Лёша Рябчиков, Коля Фуфаеваас асуусан нь:

	— Хэмжээг нь мэдэж худал хэл гэдэг зүйр үгийг юу гэж ойлгох вэ? Худал хэлэхэд хэмжээ гэж байдаг юм уу?

	— Байхгүй дээ гэж Коля бодсон ч үгүй шууд хэллээ.

	— Ямар?

	— Их худлаа, бага худлаа гэж байдаг юм.

	— Миний бодоход тийм ялгаа баймааргүй юм. 

	— Чи мөн их мэдэж дээ гэж Коля хэллээ. Ингэж найз хоёр маргалдаж байгаад гэр гэрийнхээ зүг салж явцгааж гэнэ ээ. Үнэнийг хэлэхэд Коля, энэ маргааныг ийм богино хугацаанд, тун хачин жигтэйхэн янзаар шийдвэрлэгдэнэ гэж даанч санасангүй.

	Коляг гэртээ ирэхэд ээж нь: 

	— Дөнгөж сая Леня Жданкин манайд ирээд явлаа. Чамд нэг ном өгөөрэй гэсэн гэж хэлэв.

	— Леня яагаад намайг хүлээсэнгүй явчхав?

	— Тооны хичээлээр 5 авсан гэнэ. Тэгээд гэрийнхэндээ хэлэх гэхээс хөл нь газар хүрэхгүй яваа бололтой. 

	— Юун ч сүртэй юм дээ. Би ч бас 5 авсан гэж Коля хэллээ.

	— Ямар хичээлээр?

	— Орос хэл амаар гэж Коля хааш яаш дуугарлаа.

	— Сайн байна. Би чиний төлөө баярлаж байна гэж эх нь хэлэв.

	Колягийн царай улайв. Нуулгүй хэлэхэд Коля 5 аваагүй харин 4 авсан байжээ. 

	Юундаа ингэж гайхуулав. 

	“Хэн ингэж хэлье гэж хэл минь татав. Яая гэхэв дээ, үг гэдгийг чинь ямар болжмор адил бариад авч болох биш” гэж Коля бодоод, 

	— Баярлалаа ээж минь гэж хэлэв. 

	Коля орой орондоо хэвтэж байхдаа энэ явдлаа санан "Заан шиг их худлаа, ялаа шиг бага худлаа" гэж байдаг гэсэн шүү дээ. 4 гэдэг чинь бараг 5 гэсэн үг. Хэрэв би худлаа хэлсэн бол ялаа шиг жижигхэн худлаа хэлсэн. Ялааг заримдаа үзэхгүй өнгөрөөчихдөг шүү дээ, гайгүй ч хэрэг байна даа гэж бодож сэтгэлээ тайвшруулсаар унтаж орхив. 

	7 хоногийн дараа Коля сурлагынхаа дэвтрийг үзэхэд олон сайхан 5-ын дотор ганц сарвайсан 4 байх нь цөлд ганц ёрдойсон мод ургасан юм шиг тун гомдмоор эвгүй харагджээ.

	Тэгээд энэ 4-ийгөө эжийгээсээ нуухаар шийдэж, 

	— Сурлагын дэвтрийг яасан бэ? гэж ээжийгээ асуухад

	— Бидэнд өгөөгүй гэж хариулав. 

	— Яагаад? гэж эх нь гайхан асуув.

	— Багш маань өвдсөн гэж Коля санамсаргүй хэлж орхив.

	— Лидия Васильевна юу, яагаад?

	— Гудамжаар явж байж гэнэ... Тийм гудамжаар явж байж гэнэ. Тэгээд... халтирч ойчоод гараа тулгачихсан гэнэ. Ээ бас тусгүй хэрэг! гэж Коля арайхийж дуугарав. 

	Дараа өдөр Коля сурлагынхаа дэвтрийг багшдаа өгөхөд багш нь:

	— Яагаад гарын үсэг зуруулаагүй вэ? гэж асуув. 

	Колягийн царай улайж

	— Манай гэрийнхэнд тусгүй хэрэг тохиолдсон гэж түгдчин хариулав.

	— Юу болоов, яав?

	— Ээж гудамжинд явж байгаад... халтирч ойчоод гараа тулгалчихсан.

	— Нээрээ тусгүй хэрэг байна даа. Тэгээд одоо ямар байна? гэж багш нь асуув.

	— Явах нь явж байна. Ажил хийж, юм бичиж л чадахгүй байна. 

	Багш толгойгоо сэгсрэв. 

	Хавч шиг ув улаан болчихсон Коля суудалдаа суув. 

	"Яасан муухай хэрэг болж байна вэ? Нөгөөх жижигхэн худлаа маань өсөж эхэллээ. Ялаа шиг худлаа маань одоо бараг нохой шиг том болсон байх аа" 

	Хэд хоног өнгөрлөө. 

	Нэг завсарлагаараа Лидия Васильевна пионеруудад хандаж:

	— Нэг нөхрийн чинь эх өвчтэй байна. Колягийн гэрт бодвол ажил их байгаа биз. Тэгэхэд та нар туслахыг ч боддоггүй яасан ичдэггүй хүүхдүүд вэ? гэв. 

	Колягийн үс нь арзасхийж мөсөөр хайрах шиг болов. Найз нарыгаа сайн нөхөд гэж Коля мэддэг байлаа. Одоо яах бил ээ? Тэд лав очно доо! Яаж энэ аюулаас салах билээ гэж бодож эхэлсэн боловч түүний толгойд шинэхэн дэвтрийн хуудаснууд шиг юу ч үгүй байлаа. 

	Гэрт ээж нь: 

	— Багшийн чинь бие ямар байна? гэж асуув.

	— Муу, тун муу байна гэж Коля тун эвгүйхэн дуугарав. 

	— Багшийгаа эргэх хэрэгтэй. Ер нь би ч гэсэн очъё, хоёулаа явъя гэв. 

	— Гэртээ байхгүй эмнэлэгт хэвтсэн, бүр хотын захад гэж Коля сандран хэлэв. 

	Энэ үед хаалга тогшив. 

	"Тэд нар" гэж Коля байдаг чадлаараа гүйн хаалга онгойлгож айснаасаа болж нүд нь орой дээрээ гарчхаад 

	— Чимээгүй, хүүе чимээгүй байцгаа! Манайд орж болохгүй, ээжийг эмч үзэж байна. Олон эмч байна, тэд нар битгий оруул гэсэн гэж шивгэнэв.

	— За тэгвэл яах вэ, чи битгий сандар, бид маргааш ирцгээе гэж Лёша хэлэв.

	— Нөгөөдөр гэж Коля шивгэнэв. 

	— Бид одоо өдөр болгон ирж чамд тусалж байна гэж Петя хэлэв. 

	Коля арай гэж үүдээ хаав. Зүрх нь түг түг цохиж, гар нь чичирнэ. Коля буцаж гэртээ ороход нь:

	— Хэн ирээв? гэж эх нь асуув.

	— Лёша Рябчиков

	— Яагаад орсонгүй вэ?

	— Замдаа... замдаа гутал нь урагдчихсан гэнэ ээ гэж Коля түгдчин хариулав. — Тэгээд гутал нь зөндөө цастай, орвол цас нь хайлж шал муухай болгочихно гэж айгаад орсонгүй.

	— Юун ч маягтай юм бэ, дуудахгүй дээ.

	Орой орондоо хэвтэж байхдаа худлаа маань өдрөөр биш цагаар өсөж байна гэж Коля сэтгэл түгшүүртэй бодлоо. Одоо худлаа маань нохой шиг биш бүр модны хэмжээтэй том болжээ, яана даа!

	Шөнө заан үзэж зүүдлээд, Коля тэр дорхноо зааныг танив.

	— Чи хэдийдээ ингэж том болчих оо вэ? Чи чинь саяхан ялаа байсан юм биш үү? гэв. Заан бүдүүн том хошуугаа, өргөн дэлбэгэр том чихээ хөдөлгөн

	— Ха-ха-ха! Чи намайг сайн тэжээж байна, найз минь ха-ха-ха. Би удахгүй дэлхий дээр хамгийн том заан болно гэв. 

	Коля хөгжмийн дуунаас сэрэв. Радиогоор марш нэвтрүүлж байв. Колягийн санаа амарч босоод хувцаслаж эхлэв. Гэнэтхэн сургуулиа бодож Колягийн дотрыг хүйтэн мөс хайрах шиг болов. Сургууль дээр хичээл эхлэхээс өмнө Лидия Васильевна

	— Өчигдөр эмч нар юу гэж хэлэв? гэж асуув.

	— Мэдэхгүй... мэдэхгүй гэж Коля сандчин хариулав.

	— Би өнөөдөр танайд очно гэж багш нь Коляг зоригжуулна.

	— Ээж гэртээ байхгүй, хотын захын эмнэлэгт хэвтэж байгаа гэж Коля хоолойгоо чичрүүлэн хэлэв.

	— Битгий сандар, Коля хэрэггүй, удахгүй ээж нь зүгээр болно. Би эмнэлэгт очиж ээжийг чинь эргэе. Хоёулаа хамт явах уу? гэж багш их л энэрэнгүй дотноор асуув. Коля баярлалаа гэж хэлээд ичиж бушуухан шиг байрандаа очиж суув. 

	Хэзээ ч гэсэн Коляд ийм хүнд явдал тохиолдож байсангүй. Тэр өөрийгөө хамгийн гомдмоор үгээр хараана. Коля юу хийхийгээ мэдэхгүй сандарна. Гэнэтхэн түүний сэтгэлд хамгийн энгийн тодорхой сайхан санаа төрөв.

	“Яагаад урьд нь ийм санаа миний толгойд орсонгүй вэ?” гэж Коля гайхан бодов.

	... Коля энэ гунигт өгүүллийг ярьж гүйцэхэд багш нь: 

	— Чи үүнийгээ ангийнхаа бүх хүүхдийн өмнө дахин ярих хэрэгтэй гэж үзэж байна уу? гэж асуув.

	— Ярих ёстой гэж бодож байна гэж Коля хэллээ. 

	Үнэндээ ч Коля тийм аймхай хүү биш байлаа. Ангийнхаа нөхдийн өмнө Коля цөмийг ярив. Ингэж ярьсны дараа дотор нь онгойж тун сайхан болжээ. Үүнээс хойш Коля ялаанаас болгоомжлон явдаг болсныг хэлэхийн хэрэг байна уу даа. Та нар ямар ялаанаас гэдгийг таамаглаж байгаа биз дээ? Мэдээжийн хэрэг ингэж амархан заан болдог ялаанаас л болгоомжилдог болсон хэрэг шүү дээ.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

